09/04/2015 - Majlis Konvokesyen Kali Ke-4 Pegawai Integriti Bertauliah (CeIO) Tahun 2014

 

 

Bismillaahirrahmaanirahim
Assalamualaikum warahmatullahi wabarakatuh,
Salam Sejahtera dan Salam 1 Malaysia
 

YBhg. Tan Sri Mohamad Zabidi Bin Zainal
Ketua Pengarah Perkhidmatan Awam Malaysia
 

YBhg. Tan Sri Haji Abu Kassim bin Mohamed
Ketua Pesuruhjaya Suruhanjaya Pencegahan Rasuah Malaysia
 

Ahli-Ahli Lembaga Pengiktirafan Pegawai Integriti Bertauliah
 

YBhg. Dato Haji Zakaria Bin Hj. Jaffar
Timbalan Ketua Pesuruhjaya SPRM (Pengurusan & Profesionalisme) Suruhanjaya Pencegahan Rasuah Malaysia
 

Yang Dihormati Ketua-Ketua Setiausaha Kementerian, Ketua-Ketua Jabatan Dan Agensi Kerajaan
 

Yang Dihormati  Ketua Pegawai Eksekutif, Pengurus Besar Badan Berkanun dan Syarikat Berkaitan Kerajaan (GLCs)
 

Yang Berbahagia Timbalan Pesuruhjaya Dato’ Abdul Wahab bin Abdul Aziz, Pengarah Akademi Pencegahan Rasuah Malaysia
 

Pegawai-Pegawai Integriti Bertauliah, Pegawai-Pegawai dan kakitangan Akademi Pencegahan Rasuah Malaysia (MACA), Jabatan/Agensi Kerajaan Serta Agensi Swasta/GLCs, tuan-tuan dan puan-puan yang dihormati sekalian.
 

PENDAHULUAN
1. Alhamdulillah, terlebih dahulu marilah kita sama-sama memanjatkan kesyukuran ke hadrat Allah SWT kerana dengan limpah kurnia dan keizinanNya jua, dapat kita bertemu pada hari ini sempena Penyampaian Sijil kepada Pegawai Integriti Bertauliah atau Certified Integrity Officer (CeIO).  Saya ingin merakamkan penghargaan dan terima kasih kepada Akademi Pencegahan Rasuah Malaysia (MACA), diatas undangan kepada  saya untuk menyampaikan sijil di Majlis Konvokesyen Pegawai Integriti Bertauliah buat kali ke 4 ini.

 

2.    Di kesempatan ini, saya merakamkan tahniah kepada semua peserta program CeIO yang bakal menerima sijil masing-masing dalam majlis ini. Syabas dan tahniah diucapkan kepada MACA selaku penganjur, yang menjayakan majlis dan melaksanakan program CeIO. Saya juga ingin merakamkan ucapan tahniah kepada MACA atas kejayaan melaksanakan program CeIO International kali ke 2 pada tahun lalu. Saya juga mengucapkan terima kasih kepada peserta dari  Biro Mencegah Rasuah Brunei Darul Salam (Tuan Haji Muhamad Hisham Sulaiman) yang turut hadir ke majlis ini.

 

PESERTA CeIO
3.    Saya dimaklumkan pada tahun 2014,  seramai 13 peserta luar negara menyertai program CeIO berbanding 9 pada tahun 2013. Peningkatan hampir 45% penyertaan peserta luar negara ini memperlihatkan kepercayaan dan keyakinan Kerajaan negara asing terhadap keupayaan MACA dan Malaysia membimbing mereka memantapkan lagi usaha-usaha peningkatan tahap integriti. Ini merupakan satu pengiktirafan yang baik  kepada program CeIO, kerana peserta luar negara itu mewakili negara-negara dari berbagai rantau di dunia ini meliputi rantau Asia Tenggara, Kepulauan Pasifik, Afrika, Timur Tengah, Asia Selatan dan Asia Tengah.

 

KEJAYAAN CeIO
4.    Saya difahamkan program CeIO ini telah mendapat pengiktirafan dari beberapa negara yang telah menghantar pesertanya ke kursus ini, contohnya;

 

· Negara Maldives telah mula membentuk Pelan Integriti Nasional mereka dengan berpandukan model Pelan Integriti Nasional Malaysia. Maldives menghantar seorang peserta mengikuti program CeIO International tahun lalu bertujuan untuk memantapkan pelaksanaan Pelan Integriti Nasional negara tersebut, dan

 

· Keberkesanan program CeIO di peringkat antarabangsa terserlah apabila peserta dari Anti Corruption Commission Zambia iaitu Mr. Masauso Lungu telah mengesahkan bahawa setelah 12 tahun bersama Anti Corruption Commission Zambia, beliau yang tercari-cari bagaimanakah model pengurusan integriti yang komprehensif untuk diguna pakai di organisasi beliau. Setelah menghadiri Kursus CeIO Antarabangsa pada tahun 2014, beliau telah berupaya untuk membangunkan model pengurusan integriti dan membuka perspektif beliau dalam agenda melaksanakan aktiviti-aktiviti berkaitan etika dan integriti. Program anjuran beliau menjangkau 1500 warga organisasi beliau sendiri dan juga berjaya menembusi sektor kerajaan dan korporat di Zambia.

 

Saya juga dimaklumkan bahawa pada tahun ini negara Bhutan bakal menghantar penyertaan 20 orang pegawai Anti-Corruption Commission negara tersebut untuk menyertai program CeIO. Keghairahan negara-negara luar menghantar peserta ke program CeIO Malaysia, adalah satu petunjuk bahawa program tersebut menepati kehendak dan keperluan semasa dalam usaha membudayakan integriti.        


Saudara-saudari para hadirin yang saya hormati sekalian.

 

CADANGAN: UNDANG-UNDANG CORPORATE LIABLITY
5.    Integriti merupakan satu aspek yang penting dalam kita menjalani kehidupan seharian. Kehidupan kita di dunia ini tidak dapat lari daripada berinteraksi dengan masyarakat samada dalam urusan rasmi mahu pun urusan tidak rasmi. Dan sebagai penjawat awam, kita di amanahkan untuk memberi perkhidmatan yang terbaik kepada para stakeholder seperti; para peniaga, pelabur asing, ahli-ahli pentadbiran dan sebagainya. Oleh itu, tahap integriti yang tinggi perlu ada pada diri setiap penjawat awam bagi memastikan kualiti penyampaian perkhidmatan awam sentiasa cemerlang.

 

6.    Tidak terkecuali, pihak swasta yang meliputi Syarikat Berkepentingan Kerajaan (GLCs) mesti lah mempunyai tahap integriti yang tinggi dalam melaksana urusan perniagaan. Objektif setiap syarikat perniagaan ialah mendapat keuntungan, tetapi ini tidak bererti mereka boleh lakukan dengan “apa cara sekali pun asalkan matlamat tercapai” (keuntungan). Syarikat dalam era masakini hendaklah peka dan sentiasa memastikan urusan-urusan dilaksana secara berintegriti, iaitu mengikut peraturan dan prosedur kerja (SOP) yang telah di luluskan.  Mana-mana syarikat yang mengenepikan integriti dan tadbir urus terbaik, lambat laun pastinya mereka tidak dapat bertahan dalam dunia perniagaan global hari ini.

 

7.     Oleh itu, saya juga maklum bahawa usaha sedang dibuat bagi menggubal undang-undang berkaitan corporate liablity di Malaysia. Ini bermakna apabila perundangan tersebut dikuatkuasakan;

· syarikat boleh dihukum sekiranya mana-mana anggotanya terbukti melakukan kesalahan rasuah demi kepentingan syarikat;

· Malah menjadi satu kesalahan sekiranya syarikat gagal mewujudkan peraturan atau Standard Operating Procedure yang mencegah anggotanya daripada terlibat dalam perlakuan rasuah (corrupt act); dan

·  Bukan sahaja anggota yang terlibat dalam salahlaku tersebut boleh dihukum tetapi syarikat juga boleh didenda.

Sebagai contoh, sekiranya syarikat didapati bersalah mengikut undang-undang Corporate Liablity mereka akan di kenakan hukuman denda. Denda tersebut akan dibayar menggunakan wang syarikat yang sepatutnya menjadi dividen atau keuntungan kepada pemegang saham. Ini bermakna, pemegang saham mengalami kerugian dan mereka mungkin bertindak mengeluarkan saham atau pelaburan mereka dari syarikat berkenaan. Perkara yang sama mungkin akan berlaku kepada negara kita,  jika pelaburan asing (foreign investment) hilang kepercayaan kepada tadbir urus dan integriti perniagaaan di Malaysia.

 

PEKELILING - UNIT INTEGRITI DAN CeIO
8.    Pada 1 Ogos 2013, Kerajaan telah menguatkuasakan Pekeliling Perkhidmatan Bilangan 6 Tahun 2013 mengenai Penubuhan Unit Integriti di Semua Agensi Awam. Alhamdulillah, Kementerian, Jabatan dan Agensi awam peka akan kehendak dan aspirasi Pekeliling berkenaan. Bermula dari program CeIO Siri 1 hingga 8 pada tahun 2014, seramai 236 Pegawai Integriti Bertauliah (CeIO) telah dilahirkan dari kalangan pegawai-pegawai awam di Kementerian, Jabatan dan Agensi serta Pihak Berkuasa Tempatan. Kepada semua Pegawai Integriti Bertauliah, saya menyeru supaya melaksanakan tugas murni anda dengan ikhlas dan, terus berusaha untuk mempertingkatkan tahap integriti organisasi masing-masing.     

 

Saudara-saudari para hadirin yang saya hormati sekalian.

 

FUNGSI TERAS PEKELILING - CeIO
9.    Oleh itu, sebagai Pegawai Integriti Bertauliah atau CeIO, adalah menjadi tanggungjawab untuk melaksanakan fungsi teras Unit Integriti di agensi masing-masing iaitu;

· memastikan tadbir urus terbaik dilaksanakan di agensi;

· memastikan pembudayaan, penginstitusian dan pelaksanaan integriti dalam organisasi;

· mengesan dan mengesahkan aduan salahlaku jenayah serta pelanggaran tatakelakuan dan etika organisasi serta memastikan tindakan susulan yang sewajarnya diambil;

· melaporkan salahlaku jenayah kepada agensi penguatkuasaan berkaitan;

· memastikan pematuhan terhadap undang-undang dan peraturan yang berkuatkuasa; dan

· melaksanakan fungsi urusetia Lembaga Tatatertib agensi masing-masing.

 

10.  Saya yakin, bahawa semua peserta yang telah menyempurnakan program CeIO, berkebolehan untuk melaksanakan kesemua fungsi-fungsi Unit Integriti, yang digariskan pekeliling berkenaan. Kerana, Pekeliling Mengenai Penubuhan Unit Integriti di semua Agensi Awam menetapkan  Ketua Unit Integriti perlu dijawat oleh pegawai integriti bertauliah (CeIO)

 

             

Saudara-saudari para hadirin yang saya hormati sekalian.

 

PENUTUP
11.  Di kesempatan ini, saya sekali lagi menggesa semua Ketua Setiuasaha Kementerian, Setiausaha Kerajaan Negeri, Ketua Jabatan dan Ketua Agensi memastikan pegawai yang hendak dihantar mengikuti program CeIO berada di pangkat yang boleh menjawat jawatan Ketua Unit Integriti apabila mereka tamat program tersebut.

 

12.  Saya juga ingin memperingatkan bahawa kita semua harus faham dan menghayati aspirasi Unit Integriti di setiap agensi awam, iaitu untuk mencegah berlakunya perlakuan jenayah dan salahlaku berbanding dari bertujuan untuk menghukum. Pepatah “mencegah lebih baik dari mengubati” seharusnya dijadikan komitmen dan objektif Unit Integriti.

 

13.  Saya juga berharap, semua unit Integriti yang telah ditubuhkan mematuhi kehendak Pekeliling Perkhidmatan Bilangan 6 Tahun 2013, iaitu menghantar laporan berkaitan pelaksanaan fungsi-fungsi CeIO pada setiap 4 bulan iatu sebelum 15 Januari, Mei dan September setiap tahun. Laporan tuan-tuan itu penting untuk mempastikan pelaksanaan fungsi-fungsi tersebut menepati objektif penubuhan Unit Integriti.   

 

14.  Kepada semua Pegawai Integriti Bertauliah (CeIO) yang menerima pentauliahan bagi sesi ini, jadikanlah ianya sebagai satu dorongan dan cabaran untuk sentiasa terus meningkatkan integriti organisasi, dimana jua anda ditempatkan. Adalah menjadi harapan saya, agar anda semua dapat menjadi pemangkin kepada pemantapan budaya berintegriti di negara ini.      

 

15.  Sekali lagi, saya ingin mengucapkan tahniah kepada semua Pegawai Integriti Bertauliah yang menerima sijil pada hari ini. Dan tahniah kepada Pusat Pembangunan Integriti Korporat MACA, diatas kejayaan melaksanakan program CeIO, dan TERUSKAN USAHA CEMERLANG INI.    

 

Sekian,
Wabillahi Taufik Walhidayah
Wassalaamualaikum Warahmatullahi Wabarakaatuh.
 

